
[E5r] Vous portissiez en jour de vie,

Mais maintenant m’avez trahye.

Helas, helas, pour Dieu mercy,

Pourquoy suis je trahye ainsi?

J’ay esté si treslonguement

Sans avoir amy nullement,

Et si faulcement m’a deceue.

Helas! Pourquoy suis je venue

À ceste langueur orendroit?

Las, que feray? Est ce doncq droict

Que j’aye mal contre le bien?

C’estoit tout mon cueur et mon bien,

Tout mon soulas et mon amour.

Je suis pleine de grand doulour:

Or puis je bien crier helasse!

Que fera ceste paovre lasse?

Si grand courroux au cueur en ay

Que de plus vivre cure n’ay,

Ne ma vie ne me plaist point:

Je pry Dieu que la mort me doint

Et que tout ainsi vrayement

Comme j’ay aymé loyallement

Celluy qui ce m’a pourchassé

Ait Dieu de mon ame pitié.

